Монгол Улсын Их Хурлын 2007 оны хаврын ээлжит чуулганы 09 дүгээр сарын 07-ны өдөр (Баасан гараг)-ийн нэгдсэн хуралдаан 10 цаг 50 минутанд Төрийн ордны чуулганы нэгдсэн хуралдааны танхимд  эхлэв.
УИХ-ын дарга Д.Лүндээжанцан ирц, хэлэлцэх асуудлыг танилцуулж, хуралдааныг даргалав.

Өглөөний нэгдсэн хуралдаанд ирвэл зохих 76 гишүүнээс 55 гишүүн ирж, 72.3 хувийн ирцтэй байв. Үүнд:

Чөлөөтэй: Ц.Батаа, Д.Бат-Эрдэнэ, С.Баярцогт, А.Мурат, Д.Одбаяр,  С.Отгонбаяр,  К.Саираан,  Я.Санжмятав, Ц.Цэнгэл,  Ц.Шаравдорж,  Б.Эрдэнэбат

Өвчтэй:  Н.Баяртсайхан, Д.Одхүү
Тасалсан: Р.Амаржаргал, Д.Арвин, Х.Баттулга, Ц.Жаргал,  Б.Жаргалсайхан, Л.Одончимэд,  Л.Пүрэвдорж,  Ч.Улаан

Улсын Их Хурлын дарга Д.Лүндээжанцан Засгийн газрын гишүүнийг чөлөөлөх, огцруулах тухай  Монгол Улсын Ерөнхий сайд М.Энхболдоос ирүүлсэн Санал татан авах тухай албан бичгийг бүрэн эхээр нь  Улсын Их Хурлын гишүүдэд уншиж танилцуулав. 


Уг асуудлын талаар Улсын Их Хурлын гишүүн  Л.Гансүх, С.Оюун,  Ц.Нямдорж,  Р.Раш, М.Энхсайхан нар тус тус санал хэлэв. 


11 цаг 10 минутад Улсын Их Хурал дахь Ардчилсан намын зөвлөлийн гишүүд  Санал татан авсан тухай албан бичгийг судалж үзэх үндэслэлээр завсарлага авч,  Улсын Их Хурлын гишүүн С.Оюун, М.Зоригт, Л.Гүндалай нар хуралдааны танхимаас гарав. 

Улсын Их Хурлын дарга Д.Лүндээжанцан хууль санаачлагч төслөө татан авах тухай хуулийн заалтыг Улсын Их Хурлын гишүүдэд уншиж танилцуулав. 

Хуралдаан 11.30-11.55, 13.00-15.00 цагт  завсарлав. 

Үдээс хойших  хуралдаан  15 цаг 15 минутад эхэлсэн боловч Улсын Их Хурал дахь Ардчилсан намын зөвлөл завсарлага аваад байр сууриа илэрхийлж орж ирээгүй учраас Улсын Их Хурлын чуулганы нэгдсэн хуралдаан завсарлав. 

Хуралдаан  15 цаг  30 минутад өндөрлөв. 

Тэмдэглэлтэй танилцсан:


ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА



Н.ЛУВСАНЖАВ

ХУРАЛДААНЫ НАРИЙН

Д.ЦЭНДСҮРЭН
УИХ-ЫН 2007 ОНЫ ХАВРЫН ЭЭЛЖИТ ЧУУЛГАНЫ 

2007 ОНЫ 09 ДҮГЭЭР САРЫН 07-НЫ ӨДӨР (БААСАН ГАРАГ)-ИЙН 

НЭГДСЭН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ

Д.Лүндээжанцан: Гишүүд хуралдаандаа хүрэлцэн ирье. 


Улсын Их Хурлын гишүүдийн өдрийн амгаланг айлтгая. Одоогоор  40 гишүүн ирж, ирц 53.9 хувьтай байна.  Д.Бат-Эрдэнэ  гишүүн гадаадад явж байна. Орон нутагт томилолттой Цэнгэл, Мурат, Саираан, орон нутагт томилолтгүй Батаа өвчтэй, Баяртсайхан бусад нь ирэх ёстой байна. Ингээд  Улсын Их Хурлын  2007 оны хаврын чуулганы  9 дүгээр сарын 7-ны өдрийн нэгдсэн хуралдаан нээснийг мэдэгдье. 


Би Засгийн газрын гишүүнийг чөлөөлөх, огцруулах тухай саналаа Монгол Улсын Ерөнхий сайд татаж авсан.  Ингээд би дэгд заасны дагуу хоёр бичгийг танилцуулъя. 


Санал татан авах тухай.  Ой хээрийн түймэр унтраах зорилгоор нислэг үйлдэж байсан МИ-8 нисдэг тэрэг осолдож, албан үүргээ гүйцэтгэж явсан олон албан хаагч, амь нас эрүүл мэндээрээ хохирсонтой холбогдуулан  Зам тээвэр, аялал жуулчлалын сайд Ц.Цэнгэл, Хууль зүй, дотоод хэргийн сайд Д.Одбаяр, Батлан хамгаалахын сайд М.Сономпил нарыг Засгийн газрын гишүүний үүрэгт ажлаас нь огцруулах тухай саналыг  2007 оны 8 дугаар сарын 9-ний өдрийн ЗГ1/130 тоот албан бичгээр Улсын Их Хуралд өргөн мэдүүлсэн билээ.  Монгол Улсын Их Хурлын даргын 2007 оны 7 дугаар сарын 24-ний өдрийн  131 дүгээр захирамжаар байгуулагдсан Нисдэг тэрэг осолдолд хүргэсэн нөхцөл шалтгааныг  судлах Улсын Их Хурлын ажлын хэсгийн . . . би өчигдөр Байнгын хороод, холбогдох Байнгын хороодод тараалгасан. Ер нь тэгээд уншаад танилцуулдаг. Би Байнгын хороодод нь  танилцуулсан. Тараагаад өгчих.  Би  эхэлснээ уншаад дуусгая. Тэгээд тараая. Улсын Их Хурлын даргын  2007 оны 7 дугаар  сарын 24-ний өдрийн  131 дүгээр захирамжаар байгуулагдсан Нисдэг тэрэг осолдоход хүргэсэн нөхцөл байдлыг судлах Улсын Их Хурлын ажлын хэсгийн гаргасан дүгнэлт болон Улсын Их Хурал дахь МАХН-ын бүлгээс гарсан шийдвэрийг харгалзан үзэж, дээр дурьдсан Засгийн газрын зарим гишүүнийг огцруулах тухай саналаа татан авч байгаагаа үүгээр мэдэгдэж байна. Монгол Улсын Ерөнхий сайд М.Энхболд гэсэн байна.  

Тамгын газар энэ хоёр бичгийг тараагаад өгчихөөрэй. Би намын бүлэг, зөвлөл, тэгээд Байнгын хороодод нь энэ бичгийг өгөө гээд өчигдөр цохоод явуулсан. 

Санал татан авах тухай. Монгол Улсын сайд С.Отгонбаяр нь  Онцгой байдлын асуудал эрхэлсэн Засгийн газрын гишүүний үүрэгт ажлаас чөлөөлж өгөхийг хүссэн өргөдлөө ирүүлсний дагуу түүнийг Засгийн газрын гишүүнээс чөлөөлөх асуудлыг  2007 оны 7 дугаар сарын 9-ний өдрийн ЗГ1/102 тоот албан бичгээр Улсын Их Хуралд өргөн мэдүүлсэн билээ.

С.Отгонбаяр нь 2007 оны 9 дүгээр сарын 6-ны өдөр дахин өргөдөл ирүүлж Онцгой байдлын асуудал эрхэлсэн Засгийн газрын гишүүний үүрэгт ажлаас чөлөөлөгдөхөөр гаргасан хүсэлтээ татан авч байгаагаа мэдэгдсэн тул  Отгонбаярыг Засгийн газрын гишүүн, Онцгой байдлын асуудал эрхэлсэн  сайдын албан тушаалаас чөлөөлөх тухай асуудлыг татан авч байгаагаа үүгээр мэдэгдэж байна. Монгол Улсын Ерөнхий сайд М.Энхболд гэж байна.

Ингээд ийм хоёр бичиг ирсэн байна. Энэ хоёр бичгийг танилцуулъя.  Ер нь татан авч байгаа бичгийг Байнгын хороодод нь өгөөд, нэгдсэн хуралдаан дээр танилцуулаад тэгээд дуусдаг тийм л зохицуулалттай явж ирсэн. Та нар өнөөдөр болохоор ийм болж байна. Ер нь үүнийг нь танилцуулаад өгье.  Байнгын хороодод би өгсөн шүү. Төрийн байгуулалтын байнгын хороо, Отгонбаяртай холбоотой саналын бичгийг Дондог даргад, нөгөө З сайдтай холбогдох бичгийг Хууль зүйн байнгын хороо, Аюулгүй байдал, гадаад бодлогын байнгын хороо, Эдийн засгийн байнгын хороо гуравт явуулаа гээд би явуулсан байгаа. Тэгээд  одоо гишүүдэд олшруулаад тараагаад өгчих. Байнгын хороодод танилцуулгаар, хороод бол хуралдаж танилцуулдаггүй ээ.  Одоо харин шинэ дэгэн дээрээ л энэ асуудлаа ярьцгаана.  

Гансүх дарга
Л.Гансүх: Горимын санал. Наад бичгийг чинь Ардчилсан намын зөвлөл авч үзмээр байна. Юу гэнэ вэ?  Олон хүний  амь нас үрэгдсэнтэй холбоотой асуудлаар огцруулах сайд нарыг оруулж ирснээ буцаагаад татаж авна гэдэг чинь одоо нөгөө улсууд нь амь ороод босоод ирсэн гэсэн үг үү. Ер нь наадахыг чинь бид  УИХ дахь Ардчилсан намын зөвлөл авч үзэж  бид нар наадахыг чинь судалж байж эргүүлээд  дүгнэлтээ гаргана. Тийм учраас Ардчилсан намын зөвлөл завсарлага авч байна. Наад асуудлыг чинь судалъя.

Д.Лүндээжанцан: Тодорхой хэлэлцэх асуудлаар л завсарлага авдаг болохоос биш,  энэ татан авч байгаа асуудлаар хууль санаачлах буюу санал оруулсан субъект нь татан авч байгаа  асуудлаар завсарлага авна  гэж бол байхгүй ээ. Харин байр сууриа илэрхийлэх, яах ийх нь бол Ардчилсан намын зөвлөлийн эрхээ. 

Л.Гансүх: Хоёрдугаар, төрийн үйл ажиллагааг өнөөдрийг хүртэл гацаачихаад, тэгээд  ингэж төрөөр тоглочихоод, тэгээд нэг хуудас цаас өгчихөөд байж болохгүй шүү дээ. Яах гэж өдий хүртэл ингээд бид нар наад юмнуудыг чинь хүлээх юм бэ? 

Д.Лүндээжанцан: Нэгдсэн хуралдаанаар  хэлэлцэх асуудлын төлөвлөгөөнд өөрчлөлт оруулах санал гаргах эрх байгаа. Нэгдсэн болон Байнгын хорооны хуралдааны үед завсарлага авна гэдэг маань тодорхой хэлэлцэх асуудлаар завсарлага авна. Тэгтэл хэлэлцэх асуудлыг татан авчихлаа. Тэгэхээр яах юм бэ?  Хэлэлцэж байгаа асуудлаа хэлэлцэх ямар шатанд хууль санаачлагч санал гаргасан хүмүүс ямар шатанд татан авах эрхтэйгээ хуульд заасан байна.

Ерөнхий сайд хуралд ирье. Ер нь бол танилцуулаад уншаад л дуусдаг.  Манай дэгэнд.

С.Ламбаа:  15 хүн  нас барсанд хэн ч хариуцлага хүлээхгүй юм уу? 

Д.Лүндээжанцан: Түүний би энэ Их Хурал дээр хэлэх үгэндээ би тодорхой хэллээ. Энд бол хариуцлага хүлээлгэхгүй гэсэн хэрэг огт бишээ. Энэ асуудлыг Засгийн газар дээрээ дахин  авч үзээд  яг үндэслэлүүдээ нарийн гаргаад, холбогдох хүмүүстэй  хатуу хариуцлага тооц гэдгийг бид анхааруулж, Их Хурлаас тавьж байгаа шаардлага хэвээрээ байгаа. Ийм учраас энэ асуудал бол одоо ямар үндэслэлүүдээр вэ гэхээр юмаа нарийсгаа, үндэслэлүүдээ нэлээн нарийсгаа,  орж ирсэн үндэслэлүүд нь маргаад байнаа тэндээ. Хууль хяналтын байгууллагууд үүнийг шалгаж байнаа. Ийм учраас энэ асуудлуудаа нарийн болгоод энэ хэдийгээр та нар  энэ удаад татаж авч байгаа боловч бидэнд хариуцлага тооцохгүй боллоо гэсэн үг огт бишээ. Ер нь хаврын чуулган хуралдаж байх хугацаанд Улсын Их Хурал  бол Үндэсний эв нэгдлийн Засгийн газрын үйл ажиллагаанд  кабинетын зарчим алдагдсан, Засгийн газрын зарим гишүүн төсвийн хууль зөрчсөн, ажлын хариуцлага алдаж олон хүний амь эрсдэхэд хүргэсэн тухай зэрэг асуудлаар хурц шүүмжилж, хариуцлага тооцох талаар анхааруулсаар байсан. Одоо ч бидний тавьж байгаа энэ Улсын Их Хурлын анхааруулга, шаардлага хэвээрээ үлдэж байна.  Ийм учраас бид шууд Намрын чуулган эхэлж байхад энэ асуудлаа оруулж ирээ гэдгийг бид дахин шаардана.  Түүнээс биш бид одоо яах юм бэ?  тэгэхээр аливаа асуудал бол нухацтай хандах ёстой, хөнгөн гоомой хандаж болохгүй ээ. Яг тодорхой хариуцах ёстой хүмүүс нь тодорхой хариуцлагаа заавал хүлээх ёстой. Харин үүнд л нухацтай хандацгаая гэдэг үндэслэлээр ярьж байна гэж би ойлгож байна. Ерөнхий сайд одоо орж ирнэ. 

Оюун гишүүн
С.Оюун:  Би горимын санал тавья. Одоо энэ саналаа  татлаа гэж байгаа учраас хамгийн түрүүнд Ерөнхий сайд орж ирээд яагаад саналаа татаж байгаа үндэслэлүүдээ тайлбарлаад, Их Хурлын гишүүдийн асуултанд хариулмаар байна.

Хоёрдугаарт, анх Ерөнхий сайд  8 сарын 9-нд саналаа оруулж ирэхдээ, техникийн  комиссын урьдчилсан дүгнэлтэн дээр үндэслэж оруулж ирсэн. Тэр техникийн комиссын урьдчилсан дүгнэлт хэвээрээ байгаа. Түүнийг ерөөсөө өөрчлөөгүй, Их Хурлын ажлын хэсэг харин  ч дээр нь нэмээд ажилдаа хайнга хандсан байна, хариуцлага алдсан байна гээд төрийн нэмж байгууллагуудыг харин тийм дүгнэлт гаргасан байгаа. Техникийн комиссын дүгнэлтийг вообще өөрчлөөгүй, өөрчлөх ч эрх бид нарт байхгүй. Нэмж харин хариуцлага алдсан гэсэн юмнуудыг л дурдсан болохоос манай ажлын хэсгийн дүгнэлтэн дээр үндэслээд үүнийгээ татаж авах ямар ч учир утга, үндэслэл байхгүй. Харин ч үүнийг далимдуулаад маш балиар муухай улс төр явж байна гэж бодож байна. Тийм учраас Ерөнхий сайдыг дуудаад энэ асуудалд тайлбараа тавих хэрэгтэй байна.Манай ажлын хэсгийн дүгнэлтээр далимдуулах ямар ч үндэслэл байхгүй. Анх өөрөө асуудлыг оруулж ирэхдээ техникийн урьдчилсан комиссын дүгнэлтэн дээр тулгуурласан. Тэр дүгнэлт нь хэв хэвээрээ байгаа. Түүнийг бид нар дурьдаад нэмж хариуцлага алдсан, нэмж ажилдаа хайнга хандсан юмнуудыг л оруулсан болохоос хариуцлагаас мултарна гэсэн юм ерөөсөө байхгүй, манай ажлын хэсгийн дүгнэлтэн дээр. Ер нь сайд нарыг огцруулах, эс огцруулах асуудлаар манай Ажлын хэсэг дүгнэлт гаргах ч ёсгүй. Тэр асуудал бол явдгаараа явах ёстой байсан. Манай ажлын хэсэгтэй харин уяж, түүнийг шалтаг болгож, далимдуулж, энэ дээр бохир улс төр явж байна. Магадгүй тэр наймаа янз бүрийн тохиролцоо явсан байх гэж би хардаж байна.  Манай энэ ажлын хэсгийн дүгнэлтийг нарийн анхааралтай унших юм бол хайнга хандсан асуудалд дурдсан байгаа болохоос  биш, хэнийг ч сайшаасан, магтсан юм ганц ч байхгүй. Тэгэхээр Ерөнхий сайд орж ирээд тайлбар тавимаар байна.  Түүнээс нааш  энэ Их Хурлын заалаас би гарахгүй.

Д.Лүндээжанцан: За, Ерөнхий сайд орж ирэлгүй яах вэ? орж ирээд тайлбараа хэлнэ. Ер нь бол хуульд төсөл санаачлагч оруулсан саналаа татаж авч байгаа үед  тайлбарыг уншаад л явдаг байсан, дэгэнд ч гэсэн тийм байгаа. 

Би бол хуйвалдаан гэж ойлгохгүй. Дахиад үүнийхээ үндэслэлийг нарийн гаргаад, дахиад оруулаад ирэх байхаа л гэж бодож байна.

Огцруулах оруулсан саналаа татан авах эрх нь байнаа, түүнийг бол жич ярих хэрэгтэй. Тайлбараа эхлээд сонс.

Би хариуцлага огт тооцохгүй  тухай асуудал огт байхгүй гэж ойлгож байгаа шүү. Тооцох ёстой хүмүүс нь бүр сайн тооцох ёстой жинхэнэ хууль номынхоо дагуу тооцох ёстой. Тэр хууль хяналтын байгууллага нь ажил, дээр нь улс төрийн хариуцлага ч давхар байх ёстой. Харин тийм утгаар ярьж байна. Тийм учраас энэ удаагийн оруулж ирж байгаа асуудлуудаар бас  дахин шинэ нөхцөл байдлууд гараад байгаа учраас, ингээд Ерөнхий сайд. Би хуулийнх нь дагуу ярьж байна.  Би тавих шаардлагаа тавих ёстой л гэж байна. Ерөнхий сайд хариул. Санал татан авсан тухайгаа Ерөнхий сайд. Санал татан авах эрх байнаа. Саналаа татан авья, хүнийг томилуулах санал оруулаад татан авч болно, огцруулах асуудлыг татан авах асуудал, энэ дээр тайлбар сонсоё, хэдүүлээ. Дэгэнд л тийм байна. 

Монголын төрийн түүхэнд  энэ гараагүй учраас ингэж байна.  Дэгэнд бол  санал оруулсан субъект нь татан авах эрх бол логикоороо байна. Тамгын газартайгаа бид зөндөө ярьсан. Тамгын газрыг сонсоё.  Тамгын газрыг сонс л доо. Үндэслэлийг сонсоё. Санал оруулсан асуудлыг, саналаа татаад авчихаар би яах юм бэ? Саналаа татаад авчихаар би яах юм бэ? Энхболд Ерөнхий сайд хариулъя.

Бид ерөөсөө хуулиа л үзсэн, харсан. Ламбаа гишүүнтэй энэ асуудлаар ярьсан, санал оруулсан субъект саналаа татах, хууль санаачлагч саналаа татах энэ логикт байна. Одоогийн боловсруулж байгаа дэгэн дээрээ энэ болгоныгоо зохицуулалтгүй орхисон юмнууд байнаа, үүнийгээ . . .

Татан авах тухай асуудлыг  хэлэлцэхээр завсарлага авдаг юм гэж хаана байсан юм бэ? Тамгын газраас тайлбар сонсоё.

Санал татаж авах тухай асуудлыг хэлэлцдэггүй юмаа, Бат-Үүл ээ.  Санал татаж авах тухай асуудлаар анх удаагаа завсарлага авч байна. Хугацаагаа хэлээрэй Гансүх даргаа. 

Энхсайхан гишүүн
М.Энхсайхан:  Их Хурлын даргаа, би саяын үүссэн нөхцөл байдал тантай их холбоотой байна гэж хэлмээр байна. Асуудал оруулсан тухай танилцагдлаа, асуудлыг татсан тухай танилцагдлаа. Их Хурлын гишүүд нь асуултаа асуух эрхтэй. Үзэл бодлоо илэрхийлэх эрхтэй түүнийг нь хангаад зүгээр хурлаа  удирдаад явуулах юмыг та Хурлын даргын ширээн дээрээс зүгээр л хувийн хэрүүл шиг юм хийсээр байгаад ийм байдалд хүргэж байна, ийм байж болохгүй шүү дээ. Тийм учраас нормальный хуралдаад асуух нь асуугаад, үзэл бодлоо илэрхийлэх нь илэрхийлээд зүгээр хэвийн хурлаа явуулахыг л хүсч байна даа.

Д.Лүндээжанцан: Тэгэхээр олон хүний амь нас  эрсэдсэнтэй холбоотой энэ асуудлаар хариуцлага тооцохгүй гэсэн ойлголт, төөрөгдлөөр олон түмэн ойлгох вий гэдэг үүднээс, хэрвээ энэ бол тийм бишээ.  Энэ бол хариуцлага тооцох ёстой. Харин хариуцлага тооцох үндэслэлүүдээ нарийн тогтоож, хэнийг ч завшуулахгүй, хэнийг ч хэлмэгдүүлэхгүй байх үүднээс энэ асуудалд нухацтай хандах шаардлагын үүднээс би энэ гишүүдтэй  асуултанд хариулж ярилцсан. Хүмүүс нэлээн их сэтгэлийн хөдөлгөөнтэй байх шиг байна. Тийм учраас энэ асуудлыг тал талаасаа ярьж ойлголцож, ер нь бол манай ажлын хэсэг Гүррагчаа гишүүнээр ахлуулсан ажлын хэсэг гарч ажилласан. Энэ чиглэлээр манай комиссын гишүүд ч гэсэн, ажлын хэсгийн гишүүд ч гэсэн тодорхой тайлбарууд өгч, бүлгийн хурлын үйл явцыг ч гэсэн тодорхой мэдээлж ингэж зөв ойлголцол нийгэмд, олон түмэнд өгөх шаардлагатай байнаа.

Тийм учраас шууд  хаврын чуулганыг завсарлуулбал, манай  иргэд, сонгогчид олон түмэн маань ерөөсөө  МИ-8-ын осол гарч олон хүний амь нас эрсдэж байгаа асуудлаар хариуцлага байхгүй үлдэх юм байна гэсэн буруу зөрүү ойлголт төрөх вий, ийм юм байхгүй шүү гэдгийг бид тал талаасаа ярьж ойлгуулж, энэ асуудлаа хаврын чуулганыг өндөрлөх ёстой учраас ийм ярилцлага болсон гэдгий би хэлье. Ярилцлага юу байх вэ?  эднүүс завсарлага авсан байна. Тэгээд бид эргээд ярья. Тэгээд энэ хууль номоороо, нэгэнт хэлэлцэх асуудалгүй болсон учраас чуулганаа өндөрлөх тухай асуудал яригдана гэж бодож байна.

Гишүүд хуралдаа орж ирье. МАХН-ын бүлгийн ахлагч
Ц.Нямдорж:  Яах гэж суулгаад байгаа юм бэ?  Их Хурлын даргаа, яах гэж  суулгаад байгаа юм бэ? бид нарыг.

Д.Лүндээжанцан: Эрх зүйн хувьд  маргаж байгаа юм, Ардчилсан намын зөвлөлийн зарим гишүүд. Энэ нь бол санал оруулсан субъект саналаа татаж авах эрхгүй ээ. Хууль санаачлагч татаж авнаа гэдгээр энэ дээр маргаад, гол нь тэр маргаанаас болоод ингээд хурлаас  завсарлага авсан. Завсарлага авсан үед нь шууд хаах, ямар ч байсан Ардчилсан намын зөвлөлийнхөнтэй холбоо бариад хэд нь ямар хугацаагаар завсарлага авсан бэ гэдгийг тодруулж байж асуудалд хандъя гэж бодож байна.

Ц.Нямдорж: Ерөнхий сайд, Засгийн газрын зарим гишүүдийг огцруулах Улсын Их Хурлын тогтоолын төсөл оруулж ирсэн шүү дээ. Зүгээр нэг албан бичиг ирүүлээгүй шүү дээ. Тэгээд түүнийгээ татаад авчихлаа, тийм эрхтэй шүү дээ. Энэ дээр ямар  ч хуулийн асуудал байхгүй. Их Хурал удирдаж байгаа хүн ийм юман дээр мэдэн будилж суугаад байж таарахгүй шүү дээ.

Д.Лүндээжанцан: энэ асуудлыг би олон удаа Ардчилсан намын зөвлөлийн орлогч дарга Ламбаад тайлбарласан.

Ц.Нямдорж: Би үгээ дуусгаагүй байна. Тийм учраас Ерөнхий сайд саналаа татаж авсан гэж ойлгоод, энэ хурал чуулганаар өөр хэлэлцэх асуудал байдаггүй юм бол завсарлуулах ажлаа хийгээч. Ерөнхий сайд дахин энэ Их Хурлын ажлын хэсгийн дүгнэлт, урьд нь гарсан техникийн дүгнэлт, мөрдөн байцаалтаар зарим асуудал тодорч байгаа байх, тэндээс бас нэг танилцуулга аваад хариуцлагынхаа асуудлыг шаардлагатай бол дахиад Их Хуралд тавих байх гэж бодож байгаа, тодорхой хүн дээр.  Хариуцлага тооцохгүй, ингээд замхруулж байна гэж  худлаа дайраад байж хэрэггүй шүү дээ. Яамны сайдын түвшинд, агентлагийн түвшинд, ажил хариуцсан хүмүүсийн түвшинд хариуцлага хүлээж л таарна шүү дээ. Хэнтэйгээ ямар үндэслэлээр вэ гэдгээ л дахин нягтална биз. 

Тийм учраас энэ асуудлаа  хэлэлцэх асуудал байхгүй учраас энэ чуулганаа учрыг олохыг хүсч байна. Нэг хүн дайрчихаар л толгой руугаа цохиулчихсан морь шиг хойш суугаад байж болохгүй шүү дээ. Төрийн ажил хийвэл хийсэн шиг хийгээд, хариуцвал хариуцсан шиг хариуцаад, ачаагий нь үүрээд хариуцлагыг нь хүлээгээд, шийдвэрээ гаргаад ингэж ажиллах хэрэгтэй шүү дээ. Энэ  Монголд цөөнхийн дарангуйлал тогтож байгаа юм уу, хаашаа юм бэ? Хэдэн хүн орж ирээд л чарлачихаар бүгдээрээ ухраад суучихдаг ийм байж таарахгүй шүү дээ.

Д.Лүндээжанцан: Бид бол Тамгын газартайгаа яриад, бид нар бас л зөвлөлдөөд байна, өчигдрөөс хойш. Яг ингээд оруулж ирсэн бичгийг, Их Хурлын тогтоолыг өргөн барьсан хууль тогтоол гэж үзэх үү? Манайхаас гарах тогтоол гэж үзэх үү гэх мэтчилэнгээр бас  өчигдөр үдээс хойш, өнөө өглөө яриа болоод байна. Тэгээд бид  дэгэнд бол нарийн зохицуулалт алга байна. Бид хуулийн төсөл, санал оруулсан субъект нь саналаа татаж авах эрх бол яг хуулийн төсөл санаачлагчтай яг адилхан. Ямар ч шатанд татаж авч болно, түүнийгээ нэгдсэн хуралдаан дээр тайлбарлана гэсэн ийм заалт байгаа юм. Би гишүүдэд дахиад уншаад өгье.

Хууль санаачлагч төслөө татан авах 15.1. Хууль санаачлагч нь хэлэлцүүлгийн аль ч шатанд төслөө татан авч болно.  15.2. Хэд хэдэн гишүүн хамтарч хууль санаачилсан тохиолдолд олонхийн саналаар төслөө татан авч болно. 15.3. Энэ дэгийн 15.1., 15.2-т заасны дагуу төслөө татан авах тохиолдолд тухайн төсөл нь хэлэлцүүлгийн аль шатанд байгаагаас үл хамааран хууль санаачлагч төслөө татан авах тухай албан бичгийг Улсын Их Хуралд ирүүлэх бөгөөд Улсын Их Хурлын дарга нэгдсэн хуралдаанд энэ тухай танилцуулснаар төслөө татан авсанд тооцно гэж. Тэгэхээр төсөл гэж үзэх үү? үүнийг юу гэж үзэх вэ гэж. Тэгэхээр Улсын Их Хурлын тогтоолын төсөл оруулсан байгаа. З сайдыг огцруулах, 1 сайдыг чөлөөлөх асуудлаар.  Би татаж авсан төслүүдийг танилцуулсан. Ингээд би бол энэ дагуу явж байгаа. Холбогдох хуулийн мэргэжилтнүүд бид нар ингэж үзээд, ер нь бол санал оруулсан субъект нь  саналаа  татаж авсныг  Их Хурлын дарга Их Хурлын нэгдсэн хуралдаан дээр танилцуулснаар татаж авсанд тооцох энэ хууль зүйн логикоороо явж байна гэж бид ойлгож байгаа.

Тэгэхээр энэ дээр маргаад  Ардчилсан намын зөвлөл, бас холбогдох зарим намууд гараад явчихсан. Ийм байгаа нөхцөлд энэ бас Улсын Их Хурал Төрийн эрх барих дээд байгууллага ямар ч байсан эхний шатанд ойлголцлын төлөө явах ёстой юмаа. Хоёрдугаарт, тэр хариуцлага тооцох тухай асуудал бол энэ бол  тооцохгүй гэсэн хэрэг биш шүү дээ, энэ татаж авсан гэдгээ бид бас ойлголцож нэлээн сайн ярих хэрэгтэй. Ийм хоёр асуудлаар нэлээн ойлголцлын төлөө явж байгаад шийдье. Хоёр талаас л над руу дайраад байна л даа, шүүмжлээд байна. Яах вэ, тэгж байгаад бид ингэж байгаад  зөв шийдэлд хүрч энэ хаврын чуулганыг завсарлах хэрэгтэй гэж бодож байна.

Раш гишүүн.

Р.Раш: Хурал завсарлуулах ажлаа түр хойшлуулбал яасан юм бэ? Ийм нөхцөлд МАХН үндсэндээ уг асуудлыг ингээд хаячихаад хаалга хаагаад явмааргүй байна. 

Ц.Нямдорж: Лүндээ даргаа үг авья.

Д.Лүндээжанцан: Нямдорж гишүүн
Ц.Нямдорж: Энэ Их Хурлын чуулган завсарлуулдаг асуудлыг санал хурааж шийддэг асуудал биш шүү дээ.  Та наад үгээ хэлээд энэ хаадаг ажлаа хийгээч дээ. 

Д.Лүндээжанцан: Ардчилсан намын зөвлөлийнхөнтэй би холбоо барих гээд Гансүх дарга утсаа авахгүй байна. Тэгэхээр  12 цаг хүртэл,  одоо гараад ЗО минут болж байна. ЗО минут болоод буцаж орж ирцгээе. Тэгээд Ардчилсан намын зөвлөлийг ямар байр суурьтайгий нь сонсоод тэгээд хаврын чуулганаар нэгэнт 4 асуудлаа татаад авчихсан, даргын дэргэдэх зөвлөл 4 сайдын асуудлыг шийдвэрлээд хаврын чуулганыг өндөрлөхөөр тогтсон. Хэлэлцэх асуудал нэгэнт байхгүй болсон тул одоо бид чуулган завсарлахаас өөр арга байхгүй байгаа. Гэтэл Ардчилсан намын зөвлөл завсарлага авчихсан байж байна. Ийм нөхцөлд  түрүүн судалж үзнэ гээд  гарсан, татаж байгаа үндэслэлийг, ЗО минут боллоо. Одоо ЗО минут хүлээгээд тэгээд  12 цагт яг орж ирцгээе. Энд ирцэнд орсон  7О гишүүн байх ёстой. Ирцэнд орсон бүх гишүүд ирнэ шүү. Байхгүй байгаа гишүүдийг  ч гэсэн бүгдийг нь дууд. Ингээд ЗО минутын дараа  12 цагт орж ирье.

Хуралдаан 11.30-11.55 цагт  завсарлав. 

Д.Лүндээжанцан: Чуулган хавар эхлээд намрын дунд сар хүрэх гэж байна. Даргын дэргэдэх зөвлөл бол 4 сайдын асуудлыг шийдвэрлээд хаврын чуулган өндөрлөхөөр тогтсон.  29 асуудлыг намрын чуулган руу шилжүүлээд хэлэлцүүлгийн шатанд байгаа. Бүх өмнөө тавьсан зорилтоо хэрэгжүүлсэн гэж үзсэн. Гэтэл 4 сайдыг огцруулах асуудлыг санал болгосон субъект нь татан авсан. Ингээд Их Хурал хэлэлцэх асуудалгүй болсон. Ингээд дэгэнд хэлэлцэх асуудал байхгүй байгаа учраас хаврын чуулганаа өндөрлөх шаардлагатай байгаа. Гэтэл Ардчилсан намын зөвлөлийн гишүүд завсарлага аваад 2 цаг өнгөрч байна.  Ийм учраас  бид Их Хурлын хуульд заасны дагуу Ардчилсан намын зөвлөл завсарлага авсан, нөхцөл байдлыг хэлэлцье гээд. Ингээд  13 цаг хүртэл бид хүлээж байна. Ямар ч байсан энэ хооронд МАХН-ын бүлэг Ардчилсан намын зөвлөлийн удирдлагууд хоорондоо уулзах хэрэгтэй. Тэгээд нэгэнт хэлэлцэх асуудалгүй болсон тул хаврын чуулганыг өндөрлөх хэрэгтэй байна. Олон түмэн ч гэсэн үүнийг ойлгохгүй байна.  Төсөл санаачлагч төслөө татаж авна, харин энэ албан тушаалтныг огцруулах асуудлыг татаж авахгүй гэсэн байдлаар  Ардчилсан намын зөвлөлийнхөн өчигдрөөс хойш надтай хэд хэдэн удаа санал солилцсон. Би өөрийнхөө тайлбарыг хэлээд байгаа. Ингээд нэгэнт  13 цаг болж байгаа учраас завсарлая.  15 цагаас бүх гишүүд, тэгээд Ерөнхийлөгч, Ерөнхий сайдыг урьд. Ингээд хоёр талаасаа бүх гишүүд орж ирж  15 цаг гэхэд ямар ч байсан Ардчилсан намын зөвлөл завсарлагын хугацаа дуусч байгаа гэдгийг албан ёсоор хэлье. Ингээд завсарлая. 

Хуралдаан 13.00-15.15 цагт завсарлав.

Д.Лүндээжанцан:  Бид бүхэн хэлэлцэх асуудлууд байхгүй болсон. Гэхдээ намрын чуулганд шилжсэн асуудлууд бий. Ингээд Ардчилсан намын зөвлөл завсарлага аваад байр сууриа илэрхийлж орж ирэхгүй байна. МАХН-ын бүлэг, Ардчилсан намын зөвлөл ч гэсэн, бусад намууд ч гэсэн хоорондоо бас ярилцах ёстой.  Ингээд хариуцлагын асуудал, хэдийгээр Ерөнхий сайд саналаа татаж авч байгаа боловч энэ ер нь хариуцлагын асуудал бол гарцаагүй асуудал. Ийм учраас үүнийгээ Засгийн газар дээр дахин яриад юм уу, манай ажлын хэсэг гүйцээж сайн ажиллах, бас  ажлын хэсгийн дүгнэлттэй холбогдуулаад хүмүүсийн санаа оноо зөрсөн янз бүрийн тохиолдлууд бий. Энэ бүгдийгээ нээлттэй үлдээе. 

Ингээд өнөөдрийн чуулганы хуралдаан завсарлалаа.

Цаашдаа яах вэ гэдэг асуудлыг Даргын дэргэдэх зөвлөл дээр эргээд ярья.

Хуралдаан  15 цаг  30 минутад өндөрлөв. 

Соронзон бичлэгээс хуулбарласан:

Хуралдааны нарийн бичгийн дарга 



Д.ЦЭНДСҮРЭН
